
Organo bat transplantatu dute, Interneten erosita 

Estatubatuar batek enpresa bati ordaindu dio emailea aurkitzeko 

erredakzioa 
Internetez erosi zuen giltzurrun bat transplantatu zioten atzo gizon bati AEB Ameriketako Estatu Batuetan, lehenengo aldiz. Internetez lan egiten duen enpresa pribatu baten bidez lortu du giltzurruna gaixoak. Berarentzako moduko emailea bilatzeko, hilean 297 dolar ordaindu dizkio enpresa horri. 

Ez da eztabaidatu bako kontua izan. Berez, joan zen astelehenean egin behar zioten ebakuntza Denvergo St.Luke Ospitalean (Colorado, AEB), baina hitzordua baino ordubete aurretik ospitaletik deitu zioten ez ziotela egingo esanez. Hauxe St.Luke Ospitaleko Etika Batzordeak emandako arrazoia: «Organoa lortu duen MatchingDonors.com web orriak ez du Ameriketako Estatu Batuetako Gobernuaren babesik». Internetez organoak erostea ez zela legezkoa erabaki zuen batzorde horrek. Haren hitzetan, organo bat lortzeko «bide alternatiboak» erabiltzea «arriskutsua» da, eta batzuetan legez kanpokoa. Ospitaleko Etika Batzordeak AEBetako profesional askoren babesa jaso zuen. Emaile bateragarriak bilatzen dituzten enpresa pribatuak, sarri, organo trafikoa estaltzeko sortzen dituztela adierazi zuten haiek.Gizonak gogor egin zuen St.Luke ospitaleko agintarien kontra, eta bera eta emailea torturatu izana leporatu zien ospitaleko zirujauei. Organoa lortzeko ez zuela legea urratu arrazoitu zuen. «Ez naiz azpijokoan aritu», esan zuen. Web orriak organo bat behar zutenen zerrendan sartzeko hilabetean 297 dolar ordaindu zituela onartu zuen. Horrezaz gain, emaileari Tennessetik(AEB) Denverrera arteko hegaldia, Denverreko egonaldia, eta han izan zituen gastuak ere ordaindu zizkiola aitortu zuen. Emailea Tennesseko estatuan bizi zen, eta Denverreko St.Luke Ospitalean eman zuen giltzurruna. 

Bigarrenean, bai 

Hurrengo egunean, asteartean, berriz deitu zioten ospitaletik. Salbuespen bat egitea erabaki zutela esan zioten medikuek, eta, hala, asteazkenean atzo egingo ziotela ebakuntza. Orain lau urte galdu zuen gizon horrek ezkerreko giltzurruna, minbiziaren ondorioz. Giltzurrun hori kendu eta eskuinekoarekin bakarrik aurrera egingo zuela esan zioten medikuek orduan. Handik gutxira, baina, eskuineko giltzurrunak ere ez ziola behar bezala lan egiten jabetu ziren. Antza, minbiziak gaixoaren eskuineko giltzurruna ere mindu zuen. Geroztik, egunean lau ordu pasatzen zituen gizon honek ospitalean, dialisia egiten. 

